
Ахыры 3-чю бетдеди.

Магъаналы ушакъ

КЪАРАУ Кенгеш

Хабаз бизни эм узакъ эллерибизден 
бириди. Табийгъаты ариу, адамлары огъ-
урлу, не къыйын кезиуледе да иш кёллю-
люкню, къонакъбайлыкъны тас этмеген, 
тамблагъы кюннге таукел къарагъан эли-
биз бюгюнлюкде къалай жашагъаныны 
юсюнден биз аны администрациясыны 
башчысы Тюбейланы Марина бла  ушакъ 
бардыргъанбыз.

- Марина Магомедовна, элде шёндю хал  
къалайды?

- Мен Хабазны башчысы болуп 2012 жылны 
аллында келгенме. Ол кезиуледе амбулато-
риябыз осал, кёпюр да тозурап эдиле, таза 
суу бла да кёп чурум болгъанды. Андан бери 
уа кёп зат этилгенди. Жангы амбулатория 
ишленнгенди, элни ара орамы да тынгылы 
жангыртылгъанды. Дагъыда бек уллу жарсы-
уладан биринден – суу къытлыкъдан да - къу-
тулгъанбыз. Кёпюрню хапары кёп жылланы 
барып тургъан эди да, насыпха, быйыл аны 
да иши башланнганды, бу кюнледе ол бек 
тынгылы боллукъду.

Администрациягъа келирни аллында мен 
жыйырма жылны элни школунда ишлеген-
ме, андан он жылны директор болуп. Мектеп-
де да кёп зат этилгенди, алай бюгюнлюкде уа 

къарар керекли жерлери да асламды. Ачыкъ 
айтханда, ол эски болгъанды. Шёндю жангы 
школ ишлерча кёп тюрлю амал барды. Аны 
юсюнден республиканы правительствосуну 
башчысы Мусукланы Алий бла ушакъ бар-
дыргъанбыз, жер да белгилегенбиз.

Дагъыда жангы клуб ишлерге, анга да жер 

табаргъа керекди. Аны шёндюгю мекямы уа 
жукъгъа жарамазча болгъанды. Элге физ-
культура-саулукъландырыу комплекс (ФОК) 
да бек керекди. Анга жер барды. Проекти 
тамамланып бошалса, аны ишлеп, къатында 
уа клубну орнатыргъа сюебиз.

 Токиода Жай Олимпиаданы 
биринчи кюнюнде спортчула 
майдалланы 11 комплекти ючюн 
эришгендиле, Россейни келечи-
лери бирер кюмюш эм доммакъ 
майдалла къытхандыла. 

Эм алгъа пневматика ушкокдан 
атдырыуда 24-жыллыкъ Анаста-
сия Галашина къууандыргъанды. 
Ол, финалда 251,1 балл жыйып, 
экинчи жерге чыкъгъанды. Ахыр 
кере атдыргъынчы къыз  биринчи 

жерде окъуна эди, алай артда аны 
къытайлы Цянь Ян озгъанды. «Фи-
налда асыры къайгъы этгенден, 
жангылыч жибергенме, ол манга 
кезиулю турнирлеге ахшы дерс 
боллукъду», - дегенди ол.

Экинчи къууанчлы хапар а тхэк-
вондодан келгенди. Спортну бу 
тюрлюсюнде россейлиле артыкъ 
бийик жетишимле кёргюзтме-
учюдюле, Олимпиаданы битеу 
тарыхында окъуна биз мында 

жангыз да эки «кюмюш» бла эки 
«доммакъ» къытханбыз. Шёндю 
уа, тюз да Оюнла башланнганлай, 
«доммакъны» алгъанбыз. Алай 
бла Михаил Артамонов турнир-
ни къытдырыудан башлагъаны 
ючюн, бу  жол да хорлам сакъла-
май эди. Аны хатасындан спортчу 
«алтын» ючюн сермеширге эр-
кинлигин ычхындыргъанды, алай 
артда ючюнчю жер ючюн къаты 
кюрешгенди.

Фехтованияда бла дзюдода 
уа эсепле жапсарырча болмагъ-
андыла. Спортчугъа эм ачыулу 
тёртюнчю жерди, анга дагъыда 
«агъач майдал» деп да айтадыла. 
Жарсыугъа, бизни Айзанат Мурта-
заева алгъыннгы Олимпиаданы 
призёрун, дунияны чемпионун, 
башха кючлю спортчуланы да 
хорлай келип, саугъа жерден бир 
атламда къалгъанды. Дзюдода 
да бизни гёжефле, тёреде бола 

келгенича, эм кючлюлени санына 
къошулмагъанлай къалмагъан-
дыла, алай Токиода сакъланмай 
тургъан жерде къытдыргъандыла.  

Спортну оюн тюрлюлерини 
юслеринден айтханда, Даниил 
Медведев, Аслан Карацев бла 
Анастасия Павлюченкова биринчи 
кругда хорлагъандыла. Волейбол-
да, баскетболда,  суу полода да 
алгъа чыкъгъандыла. Алай бла 
Олимпиаданы биринчи кюнюню 
эсеплерине кёре, россейлиле 
турнир таблицада онунчу жерде 
орналгъандыла.   

Экинчи кюн бизни командагъа 
хайырлыракъ ётгенди, спортчула-
рыбыз бир алтын бла юч кюмюш 
майдал къытхандыла. Бу жол да 
ахшы билдириу пневматика уш-
кокдан атдырыу баргъан жерден 
келгенди. Виталина Бацарашкина, 
къыйын финалда бир кесек артха 
къала тургъанына къарамагъ-
анлай,  рекордну да жангыртып, 
къыралгъа биринчи «алтынны» 
келтиргенди. Алгъадагъы Олим-
пиадада ол «кюмюш» къытхан 
эди. 

Кюмюш майдаллагъа уа бай 
болгъанбыз. Садакъдан атдыры-
удан жыйымдыкъ командабыз 
спортну бу тюрлюсюнде эм кюч-
люге саналгъан корейлилени оз-
гъандыла. Фехтованияда биринчи 
жерни алырыбызгъа ышаныу уллу 
болгъанды. Алай Инна Деригла-
зова алгъа кесибизни къауумдан 
Лариса Коробейникованы хорлап, 
ызы бла америкалы Ли Киферге 
къытдыргъанды. Ючюнчю «кю-
мюшню» тхэквондочу Татьяна 
Минина алгъанды. 

Жюзюуде Климент Колесников, 

Евгений Рылов, Евгения Чикунова 
бла Юлия Ефимова жарым фи-
наллагъа ётгендиле.  Спорт гим-
настика къызларыбыз командалы 
многоборьеде квалификация 
эришиулени ахшы бошагъандыла. 
Волейболда бла баскетболда къыт-
дыргъанбыз, теннисде да эсепле 
алыкъа иги тюйюлдюле. 

Майдал зачётда Россей жетинчи 
жердеди, биринчи юч тюзгинде 
АБШ, Къытай бла Япония орнал-
гъандыла.

Биз бу материалны басмагъа 
хазырлай тургъан заманыбызда 
дагъыда бир иги хапар келгенди; 
россейли гимнастла Никита На-
горный, Артур Далалоян, Давид 
Белявский бла Денис Аблязин  
1996 жылдан бери биринчи кере 
Олимпиадада командалы эриши-
уледе хорлагъандыла эмда Рос-
сейни жыйымдыкъ командасына 
Токиода Оюнлада ючюнчю алтын 
майдалны  келтиргендиле. Экинчи 
жерни  Японияны командасы ал-
гъанды, къытайлыла уа ючюнчюле 
болгъандыла.

КУЛЬЧАЛАНЫ Зульфия. 

 Кёнделенде орта школ таба баргъан орам жангыр-
тылып бошалгъанды. Аны бла бирге элде кёпюрге 
да тынгылы ремонт этилгенди. Бу объектде иш «Эл 
тийрелени комплекс халда айнытыу» деген къырал 
программаны чеклеринде бардырылгъанды.

Алайды да,  энди кёпюр кенгирек болгъанды, жолгъа 
уа жангы асфальт салыннганды. Подряд организация-
ны келечилери анда жангы буруула, чыракъла, белгиле 
орнатхандыла, жаяу  жолчукъла да ишлегендиле. Про-
ектле белгиленнген болжалларындан эм азындан эки 
айгъа алгъа тамамланнгандыла.

УЛБАШЛАНЫ Мурат хазырлагъанды.

КъМР-ни Башчысы Казбек Ко-
ков Черек районда саулукъ сакъ-
лауну биринчи болушлукъ берген 
бёлюмюню ишин жангыртыуну 
регион программасы къалай тол-
турулгъанына къарагъанды. Аны 
ишчи жолоучулугъуна КъМР-ни 
саулукъ сакълау министри Рустам 
Калибатов бла Черек муниципал 
районну администрациясыны 
таматасы Муртазланы Борис 
къатышхандыла.  

Казбек Коков бек алгъа район 
больницаны поликлиника бё-
люмюн жокълагъанды. Анда 28 
мингден аслам адам медицина 
болушлукъ аладыла. Мекям-
ны 1990 жылда хайырланыргъа 
бергендиле, аны жери тёрт минг 
квадрат метрден асламды, шён-
дю жангыртылыргъа керекли кёп 
заты барды, ол санда инженер 
коммуникацияларын да алышын-
дырлыкъдыла. 

Тынгылы ремонтха федерал 
бюджетден 43,3 миллион сом бё-
люннгенди. Къурулушчула мекям-
ны башын алышындыргъандыла, 
шёндю ичинде болгъан отоулагъа 
ремонт этип башлагъандыла. Би-
теу ишлени 2022 жылда бошаргъа 
айтадыла.

Аушигерде биринчи медици-
на болушлукъ берген бёлюмню 
жангыртыу программасына кёре, 
бюгюнлюкде жангы амбулатория 
ишлене турады. Казбек Коков 
бла ушакъда саулукъ сакълау бё-
люмде ишлегенле элге эрттеден 
окъуна жангы амбулатория керек 
болгъанын, ол жарсыуларын ала 
бир ненча кере айтханларын да 
чертгендиле. Бу объектни къуру-
лушун жангыртыу программагъа 
къошаргъа онг чыкъгъанды, аны 
хайыры бла проблема тамамла-
нады. 

Элде беш мингнге жууукъ адам 
жашайды, эски мекям 1939 жыл-
да ишленнгенди, анда саулукъ 
сакълауда тамамланылыргъа 
керекли жумушланы толусунлай 
тындырыргъа отоула жетишмей 
тургъандыла. Казбек Коков ангы-
латханына кёре, амбулаторияны 
къурулушуна федерал бюджетден 
50 миллион сом чакълы бёлюнн-
генди, аны къурулушун 2022 жыл-
да бошаргъа белгиленеди. 

Шёндю ишлене тургъан мекям 
эски амбулаториядан эки кереге 
уллуду, кеси да 586 квадрат метрни 

тутады. Къурулушчула бюгюнлюк-
де къабыргъаланы къалап бошай 
турадыла, ызы бла мекямны 
башын жабып башларыкъдыла. 
КъМР-ни Башчысы амбулатория 
ишлене тургъан орамны да та-
пландырыргъа буйрукъ бергенди.

Битеу да башында сагъыныл-
гъан программагъа кёре, РФ-ни 
Президенти Владимир Путинни 
буйругъуна тийишлиликде, Къа-
барты-Малкъарда 2025 жылгъа 
дери 13 жангы мекям ишлени-
рикди. Нальчикде Головко атлы 
орамда сабий поликлиника эм 
Бахсан районну Дыгулыбгей элин-
де экинчи поликлиника бёлюм 
жангыртыллыкъдыла. Саулукъ 
сакълауну 25 объектине тынгылы 
ремонт этилликди. 

Шёндю Нальчикде Хмельниц-
кий  атлы орамда орналгъан по-
ликлиниканы тынгылы ремонтуну 
биринчи кезиую бошала турады. 
Жылны ахырына Атажукино элде 
поликлиникада эм Май районну 
сабий поликлиникасында жан-
гыртыу ишле тауусуллукъдула, 
деп билдиргендиле КъМР-ни Баш-
чысыны бла Правительствосуну 
пресс-службасындан.

Казбек Коков Черек районда багъыу учрежденияла бла 
шагъырейленнгенди, тийишли буйрукъла бергенди

ОЛИМПИАДА – 2021

«Тамблагъы кюннге
таукел къарайбыз»

Биринчи «алтын» – мараучу къызыбызда

Къабарты-Малкъар Республи-
каны Башчысы Казбек Коков 
бюджет бёлюмню ишчилерини 
айлыкъларын кётюрюу соруула 
жаны бла кенгеш бардыргъанды. 
Бюджет организациялада урунн-
ганланы хакъларын кётюрюу борч 
регионну оноучусуну КъМР-ни 
Парламентине жыл сайын этген 
быйылгъы Посланиясында да са-
лыннганды, Россейни Президенти 
Владимир Путинни буйрукълары-
на тийишлиликде.

Кенгешни ача, Казбек Коков 
былай дегенди: «Иш хакъны кё-
тюрюу, адамла керти да тюшюр-
ген файдалыкъ бизни республи-
кагъа магъаналылай къалады. 
Инфляцияны да ол жанын бютюн 
туура этеди». Кесини сёзюнде 
ол республиканы бюджет бёлю-
мюнде бюгюнлюкде 46 мингден 
артыкъ адам уруннганларын 
белгилегенди – социал ишчиле, 
билим бериуде, саулукъ сакъ-
лауда, маданиятда эм спортда 
кюрешгенле. Республиканы Баш-
чысы бла кенгешде бюджет ор-
ганизацияланы бир-бир къауум 
ишчилерини къолайлыкъларын 
ёсдюрюрча оноу этилгенди.

Елена Лисун билдиргеннге кёре, 
республикалы бюджетден фи-
нансирование этилген мадани-
ятны, билим бериуню, спортну, 
социал бёлюмню казна, бюджет 
эм автоном учреждениялары-
ны ишчилерини айлыкъларыны 
10 процентге кётюрюлюу 2021 
жылда 1 августдан башлап бе-
риллик тёлеулеге къошуллукъду. 
Аны бла бирге спорт тренерлени 
хакълары, КъМР-ни Башчысыны 

Посланиясына тийишлиликде, 26 
000 сомгъа дери жетерикди, бу-
сагъатда аланы айлыкълары 17-18 
мингди.  Муниципал учреждени-
яланы ишчилерини хакъларыны 
аллай кётюрюлюую муниципал 
къуралыуланы жер-жерли админи-
страцияларыны даражаларында 
боллукъду.

Айлыкъны он процентли кё-
тюрюлюую къырал ишчиледе 
эм къырал граждан службаны 
къуллукълары болмагъан къырал 
власть органланы ишчилеринде 
да боллукъду. Документни кючю 
къырал къуллукълада уруннган-
лагъа жайылмайды, ол санда 
республиканы Башчысына, КъМР-
ни Парламентини депутатларына, 
къырал властьны толтуруучу ор-
ганларыны таматаларына (КъМР-
ни Правительствосуну Председа-
телине, аны орунбасарларына эм 
министрлеге).

Елена Лисун эсгертгенича, бый-
ыл айлыкъны кётюрюуге 500 мил-
лион сом салыннганды. Тийишли 
ырысхы энчи налог эм налог бол-
магъан файдаладан чыгъарыл-
лыкъды, андан сора да федерал 
бюджетден сбалансированностьха 
бёлюннген дотацияладан.

Казбек Коков бюджет организа-
цияланы ишчилерини хакъларын 
ёсдюрюу республика арт эки жыл-
ны ичинде аланы жалчытыу аслам 
къоранчланы излеп тургъан ком-
мерциялы кредитледен къутулгъа-
ныны, 2020 жылда республиканы 
кесини энчи файдалыгъы кётю-
рюлгенини себебинден болгъанын 
чертгенди. Айлыкъны кезиу-кезиу 
кётюрюу программа алгъадан 

окъуна келлик юч жылгъа жараш-
дырылгъанды. 2022 эм 2023 жыл-
лагъа ырысхы бёлюнюпдю, аны 
жыл сайын ёсюую индексацияны 
эсге алып, 1,2 эм 1,5 миллиард 
сомдан аслам боллукъду. 

Республиканы оноучусу бюджет 
бёлюмню ишчилерини айлыкъла-
рын кётюрюуню планированиясын 
этерге онг болгъаны финанс эм 
экономика болумну тийишли ана-
лизини эм оюмлап хазырланнган 
оноуланы эсеби болгъанын черт-
генди.  Ахырында Къабарты-Мал-
къарны Башчысы Казбек Коков 
бу жаны бла иш республиканы 
социал политикасыны магъаналы 
ызы болгъанына эс бургъанды.

Кенгешге КъМР-ни Башчысыны 
Администрациясыны таматасы 
Мухамед Кодзоков, КъМР-ни Пра-
вительствосуну Председателини 
къуллугъун болжаллы халда тол-
тургъан Муаед Кунижев, КъМР-ни 
Правительствосуну Председатели-
ни биринчи орунбасары Сергей Го-
воров, КъМР-ни урунуу эм социал 
къоруулау министри Асанланы 
Алим, КъМР-ни жарыкъланды-
рыу, илму эм жаш тёлюню ишлери 
жаны бла министри Анзор Езаов, 
КъМР-ни маданият министри 
Мухадин Кумахов, КъМР-ни фи-
нансла министри Елена Лисун, 
КъМР-ни экономиканы айнытыу 
министри Рахайланы Борис, 
КъМР-ни спорт министри Ислам 
Хасанов къатышхандыла.

КъМР-ни Башчысыны бла 
Правительствосуну 

пресс-службасы.

Ал жанында – бюджет бёлюмде 
уруннганланы айлыкъларын кётюрюу 

КъМР-де Коронавирусну про-
филактикасы эм аны жайылыууна 
къажау регион оператив штабдан 
белгили этгенлерича, тюнене, 26 
июльда, коронавирус 84 адамгъа 
жукъгъанды. Пандемияны аллын-
дан бери вирусдан 26 567  адам ау-
ругъандыла. Тийишли багъыудан 
сора 24,5 мингден аслам пациент 
сау болгъандыла (ол санда тюнене 
– 30 адам). 

Бюгюнлюкде медицина болуш-
лукъ  1480 саусузгъа бериледи. 
Жарсыугъа, бу къыйын аурууну 
кётюралмай ёлгенлени саны алты 
жюзге жете келеди - 582 инсан.  Ол 
санда тюнене вирусдан тёрт адам 
ауушханды.  

Коронавирус КъМР-де жайылып 
башлагъандан бери 632,4  минг-
ден аслам тест бардырылгъанды 
(бир кюннге - 1760 тинтиу). Госпи-
тальлада тургъан саусузланы 
саны да ёсгенди - 691пациентге 

бериледи тийишли болушлукъ, 
аланы арасында коронавирус ау-
руу жукъгъаны ачыкъланмагъанла 
да бардыла. Реанимация бёлюм-
де 90 саусуз турадыла. Оператив 
штабдан белгили этгенлерича, 
республикада юч госпиталь иш-
лейди, алада саусузлагъа жерле 
кёбейтиледиле. Бюгюнлюкде  
алада 820 пациентге жер къурал-
гъанды. 

Республикада коронавирусха 
къажау вакцинаны 51 арада сал-
дырыргъа онг барды.  Ала Наль-
чикде эмда битеу районлада да 
къуралгъандыла. Ала бла бирге 
мобильный пунктла да ишлейдиле. 
Уколну салдырыргъа «Госуслуги» 
порталда жазылыргъа онг барды, 
поликлиниканы регистратурасына 
сёлеширге да боллукъду. 

КъМР-ни Саулукъ сакълау ми-
нистерствосу белгили этгенича, 
КъМР-ни 112 862 инсаны вакцина-

ны салдыргъандыла. Аладан 71 
638 адам дарманны эки бёлюмюн 
да этдиргендиле. Бюгюнлюкде 
республикада  Спутник-V дарман 
барды. 

Россейде бир кюннге COVID-19 
вирус жукъгъанланы  саны 23,2 
 мингден асламды. Пандемияны 
аллындан бери  къыралда 6,1  
миллион адам ауругъандыла. 
Бюгюнлюкде 5,4 миллион адам 
сау болгъандыла – бир кюннге 16,2 
минг пациент. Аурууну кётюрал-
май, къыралда 154,6 минг адам 
ауушханды, ол санда тюнене -  727 
саусуз. 

Джонс Хопкинс атлы универси-
тет белгили этген тарихлеге кёре 
уа, битеу дунияда бу ауруу 194 
миллион адамгъа жукъгъанды. 
COVID-19-дан ёлгенлени саны 4,16 
миллиондан озгъанды.  

ТИКАЛАНЫ Фатима 
хазырлагъанды. 

Оператив штаб

Мадар

Кёнделенде кёпюрню бла жолну жангыртхандыла

Озгъан ыйых кюн Кён-
деленде Элбрус районну 
краевед музейини Ху-
туйланы Ханафий атлы 
тарых-краевед бёлю-
мюнде  алгъаракъда ду-
ниясын алышхан педаго-
гика илмуланы доктору, 
профессор, «Университет 
билимли тиширыуланы 
федерациясы» деген 
битеудуния жамауат би-
ригиуню Россейде вице-
президенти, Ингушетия 
Республиканы сыйлы 
устазы Мырзаланы Ады-
ханны къызы Энейланы 
Лидияны эсгериу ингир 
ётгенди. Ол туугъанлы 
бу кюнледе жетмиш беш 
жыл болады.

 
Эсгериу жыйылыуну Эл-

брус районну жер-жерли 
администрациясыны куль-
тура бёлюмюню (таматасы 
Толгъурланы Жаннет), аны 
оноуунда краевед музей-
ни (директору Этезланы 
Фатима), сора ол музейни 
Кёнделенде филиалыны 
(таматасы Отарланы Фа-
рида) ишчилери, Энейланы 
Лидияны жашы Артур къу-
рагъандыла.

Халкъны тарыхын кесле-
рини къадарлары бла энчи 
адамла жазадыла дегенле-
ри кертиди. Энейланы Лидия 
аллай магъаналы инсан-
ларыбыздан эди. Ол 1946 
жылда Къыргъызстанда 
туугъанды. Кёнделенде орта 
школну бошап, КъМКъУ-да 
химия-биология бёлюмде 
окъугъанды. Урунуу жолун 
элинде устаз болуп баш-
лагъанды. Энейланы Хусей 
бла юйюр къурагъандан 
сора Москвада бир къауум 
жылны сабий садда ишле-
генди. Андан къайтханда, 
Чегем шахарда сабий сад-
ны таматасы, КъМКъУ-да 
психология эм педагогика 
кафедрада доцент, Устаз-
ланы билимлерин ёсдюрген 
институтда профессор болуп 
да ишлегенди.

1990 жылда аны Нальчик-
де 1-чи номерли интернат 
школгъа да директор этген-
диле. Ол анда жыйырма бла 
эки жыл ишлегенди. Сабий-
лени юйретиуде, окъутууда, 
дуния башында не иги зат, 
не жангы зат бар эсе да, 
аны хайырланыргъа сюйюп, 
кёп тюрлю программаланы 
сынап кёргенди, аны бла 
бирге кесини усталыгъы да 
ёсгенди. Ол излемле анга 
«Формирование нравствен-
ности у подростков нацио-
нальной культуротворческой 
школы» деген аты бла кан-
дидат диссертация, ызы бла 
«Формирование этнокуль-
турной и общероссийской 
идентичности учащихся» 
деген аты бла доктор дис-
сертация жаздыргъандыла. 
Ол аланы бирин Пятигор-
скну Педагогика къырал 
университетинде, экинчисин 

а Петербургда Герцен атлы 
Педагогика университетде 
къоруулагъанды.

Культура чыгъармачы-
лыкъ жаны бла окъутуу 
проектни автору эди Лидия 
Адыхановна. Ол проектни 
устаз Къарачай-Черкесни, 
Ингуш Республиканы да 
бир къауум школларында 
бардыргъанды.

Артда ол Нальчикде Бизнес 
институтда, Белгородну Коо-
перация, экономика, право 
университетини Нальчикде 
филиалында директорну 
орунбасары, 2017 жылны 
октябринден бери уа Элбрус 

районну краевед музейи-
ни Кёнделенде Хутуйланы 
Ханафий атлы филиалыны 
таматасы болуп ишлегенди.

Энейланы Лидияны Рос-
сейден, республикадан, къы-
ралдан тышында да таныгъ-
андыла. Аны педагогикадан 
алтмышдан аслам статьясы, 
ол санда китаплары да, бар-
дыла. Ол иги кесек заманны 
«Университет билимлери 
болгъан тиширыуланы фе-
дерациясы» деген битеу-
дуния жамауат биригиуню 
Россейде вице-президенти 
болуп тургъанды.

Аны эсгерирге Кёнделенн-
ге Лидия Адыхановнаны 
коллегалары, жууукълары, 
шуёхлары, элни жамауаты, 
юйюрю – баш иеси, сабийле-
ри, туудукълары келгендиле. 
Ол санда Къабарты-Мал-
къарны культура министри 
Мухадин Кумахов, Элбрус 
районну администрациясы-
ны башчысыны орунбасары 
Улимбашланы Арслан, Рос-
сейни сыйлы артисти Басир 
Шибзухов, КъМР-ни культу-
расыны сыйлы къуллукъчусу, 
СКГИ-ни устазы Ботталаны 
Мурат да болгъандыла.

Эсгериу жыйылыуну бел-
гили жырчы, Тырныауузну 
Культура юйюнде сабийлени 
жырларгъа юйретген сту-
дияны таматасы Гузиланы 
Джаннет бардыргъанды. 
Ол Лидия Адыхановнаны 
жашау эм урунуу жолуну 
юсюнден тынгылы хапар 
айтханды. Анда сора сёзню 
Къабарты-Малкъарны куль-
тура министри Мухадин Ку-

маховха бергенди. Мухадин 
Лялюшевич: «Бу дуниягъа 
келген адам мында ыз къой-
май кетмеди, – дегенди. 
– Сёз ючюн, къурулушчу 
ишлеген юйлерин къояды, 
жазыучу – китапларын, хар 
ким да усталыгъына кёре 
бир зат. Устаз а башхалагъа 
берген билимин къояды. 
Аны ызы бютюнда магъа-
налыды. Лидия Адыхановна 
жюрегин къойгъанды биз-
ге – ол ачыкъ, таза, халал 
сезимлерин…» Министр 
Энейланы Лидия анга жан 
жууукълу адам болгъанын, 
къыйын кюнюнде аналыкъ 

этгенин, аны кесини жашы-
на санагъанын, ол аны бир 
заманда да жюрегинден 
кетермегенин да айтханды.

Улимбашланы Арслан Ли-
дия Адыхановна не ишинде 
да жетишимли болургъа 
итиннгенин, халкъын, элин 
сюйгенин, таулу тиширы-
уну юлгюсю болгъанын 
белгилегенди. Ол музейни 
юсюнде этген ишлени та-
мамлыгъын да чертгенди 
Арслан Хасанбиевич.

Мусукаланы Сакинат а 
аламат эллисини, ахлусуну 
юсюнден бир къауум шар-
тны эсге салгъанды. Ол, 
1990 жылда жер тепгенде, 
Лидия Адыхановна юйюнде 
сабийлери бла угъай (ата-
лары биргелеринеди деп), 
ол интернат школда атасыз, 
анасыз сабийлени биргеле-
рине болгъанын, къырал 
тюрлениулени заманында 
интернатха ахча бёлюнмей 
тохтагъанында, ол, малла 
жайып, сабийлени сют, жау-
бишлакъ, эт бла жалчытып 
тургъанын, маллагъа бичен 
а аны баш иеси Къабарты-
Малкъарны ич ишлерини 
министрини орунбасары 
полковник Энейланы Хусей 
хазырлагъанын да айтхан-
ды. Ол: «Лидия Адыхановна 
элин, жамауатын да бек 
сюйгенди. Элбрус районну 
жер-жерли администраци-
ясыны, КъМР-ни Культура 
министерствону болушлукъ-
лары бла ол элибизде кёп 
жылланы жабылып тургъан 
музейни ишин жангырт-
ханды. Аны бла элине хан 

саугъа этгенди. Сау болсун», 
– дегенди.

КъМР-ни культурасыны 
сыйлы къуллукъчусу Ботта-
ланы Мурат Лидия Адыха-
новна бек акъыллы адам 
болгъанын, аны кёп затха 
юйретгенин да чертгенди. 
Аны бу кюннге хазырланн-
ган сурат кёрмючюн этерге 
дегенде, Муратны альбом-
ларында ол уллу хурмет эт-
ген Энейланы Лидияны  беш 
жюзден артыкъ сураты бла 
киносу табылгъандыла. «Бу 
музейни жангыдан къурай 
туруп, кёпле айтхандыла 
анга къой, къыйналырса 

деп, алай а Лидия Адыха-
новна: «Туугъан элиме бир 
магъаналы иш этерге сю-
еме, бу музей Кёнделенни 
тарыхы кимге багъалы эсе 
да, аланы бери тартхан ара 
болурча», – деген эди. Ма 
бюгюн, ол айтханча, биз 
мында, Лидияны музейин-
де, бирге жыйылгъанбыз. 
Аны бизни бла болгъанын да 
сезип турабыз», – дегенди 
Ботталаны Мурат.

Энейланы Магометни 
жашы Тимур, белгили ах-
лусуну юсюнден айта, анга 
кёп махтау салгъанды. «Ол 
къачан эсе да бизге келин 
болуп кирген эсе да, эгеч-
ден башха болмагъанды 
бирибизге да. Адамланы 
сюйген адам эди . Биз аны 
халаллыгъын, адамлыгъын, 
тукъумгъа къайгъырыуун, 
кимге да болушлукъ этерге 
итиниуюн, жумушакъ, эсли 
сёзюн, ариу сыфатын бир 
заманда да унутурукъ тюй-
юлбюз», – дегенди.

Эсгериу ингирде Гузиланы 
Джаннет бла Элбрус рай-
онну маданият управлени-
ясында культура меропри-
ятияла жаны бла ишлеген 
Атмырзаланы Жанна айт-
хан мудах, алай а къанатлы 
жырлагъа жыйылгъанла 
сюйюп тынгылагъанды-
ла. Мырзаланы Тогланны 
жашы Идрис а, бу жайылып 
баргъан къыйын ауруудан 
да къоркъмай, аны эгечин 
эсгерип, ары келгенлеге 
ыразылыгъын билдиргенди.

КЕРТИЛАНЫ Сакинат.

- Борчум бар эсе, аны аналыкъ ка-
питалдан алыргъа эркин этилемиди?

Аминат, Хасания.
- Интернетде шёндю кёп тюрлю 

жангылыкъла, шартла жазылыпдыла. 
Алай ётюрюк, жалгъан билдириуле-
ни этгенлени жууапха тартыу низам 
бармыды?

Аслан, Жемтала. 
Соруулагъа жууапны КъМР-ни 

прокуроруну тамата болушлукъчусу 
Сотталаны Жанна береди. 

- «Толтуруу производствону юсюн-
ден» федерал законнга тийишлилик-
де, борчу болгъан инсанны хакъын-
дан, башха файдаларындан ахча тый-
ылыргъа боллукъду - аны ёлчемини 
жартысы тенгли. Бир-бир кезиуледе 
ол 70 процентге жетеди. 

Алай федерал законда быллай хал-

да тёлеулени жыяргъа эркин этилме-
ген кезиуле белгиленипдиле. Аналыкъ 
капитал да ол тизмеге киреди.  Сизни 
борчугъуз бу къырал себепликден  за-
консуз алыннган эсе, прокуратурагъа   
тарыгъыргъа керекди. 

Жалгъан билдириулени юсюн-
ден  айтханда уа, аланы жайгъанла 
жууапха тартыладыла. Жамауат 
магъаналы, халкъны чамландыргъан 
шартланы юслеринден терс, ётюрюк 
хапарланы кертинича кёргюзтген 
кезиуле бардыла. Аланы хатасындан 
инсанланы саулукъларына, жаша-
уларына, мюлклерине, жамауат 
тынчлыкъгъа къоркъуу салыныргъа 
боллукъду. Аллай билдириуле жал-
гъаннга саналадыла  («Информаци-
яны, информация технологияланы 
эм информацияны къоруулауну 

юсюнден» федерал законну 15.3-чю 
статьясыны 1-чи кесеги). 

Асламлы информация органлада, 
Интернетде ётюрюк шартланы, бил-
дириулени кертинича жайгъанла ад-
министратив жууапха тартыладыла. 
Инсанлагъа тазирни ёлчеми 30-100 
минг сомгъа, жууаплы къуллукъчу-
лагъа 60-200 минг сомгъа, органи-
зациялагъа уа 200-500 минг сомгъа 
жетеди. 

Дагъыда айтырыгъым:  жамауатха  
магъаналы жумушла бла байламлы 
жалгъан билдириулени хатасындан 
уллу заран салынса, уголовный жуу-
аплылыкъ тутаргъа тюшерикди – РФ-
ни УК-сыны 207.2-чи статьясына кёре.  

ТОКЪЛАНЫ Фатима 
жазып алгъанды. 

«Халкъына къайгъырыулугъу, халаллыгъы, 
эсли сёзю бла да эсибизде къаллыкъды»

Тёлеуле аналыкъ ахчадан тыйыллыкъмыдыла?

РФ-ни ВМФ-ини кюнюн кеслери-
ни профессионал байрамларына 
Аскер-тенгиз флотну офицерлери, 
морякла, бу жаны бла вузланы 
курсантлары санай эселе, белги-
леген а къырал саулай этеди. Рос-
сей аскер флотуну деменгилилиги 
бла башха къыралладан энчиди.  
Алай эсе уа, байрам да кенг халда 
бардырылгъанды. 

А с к е р - т е н г и з  ф л о т н у  к ю н ю  
июльну ахыргъы ыйых кюнюнде 
белгиленеди. Быйыл ол 25 июль-
гъа тюшгенди.  

ТАРЫХ
Байрам РФ-ни Президентини 

Указы бла 2006 жылда 31 майда тох-
ташдырылгъанды. Алай аны тарыхы 
андан байды. Россейли тенгиз флот 
1696 жылда 20 октябрьде (жангы 
рузламагъа кёре, 30 октябрь) Дума 
Пётр патчахны «Тенгиз кемелеге 
болургъа!» деген указын къабыл 
кёрген кюн туугъаннга саналады. 

Байрамны жангырыууну башлам-
чысы адмирал Николай Кузнецов 
болгъанды.  Ол 1939 жылда Совнар-
комгъа Аскер-тенгиз флотну кюнюн 
тохташдырыуну юсюнден тилек 
этгенди. Алай бла флотха халкъны 
эсин бурургъа, аны даражасын кё-
тюрюрге излегенди. Ал кезиуде аны 
24 июльда белгилегендиле. 

1980 жылда бу байрамны июльну 
ахыргъы ыйых кюнюне кёчюрюрге 
оноу этилгенди. 26 жылдан а РФ-ни 
Президенти ВМФ-ни кюнюн офици-
альный халда июльну ахыргъы ыйых 
кюнюнде бардырыуну юсюнден 
Указны къабыл кёргенди. 

Ма алай бла 82 жылны ичинде бу 
къууанчлы кюнню кесини тёрелери 
къуралып, ол шёндюгю заманнга 
бай хазна бла жетгенди. Байрым кюн 
а аскер техниканы парадлары Санкт- 
Петербургда,  Балтика, Каспий, 
Тихий океан,  Заполярье эм Къара 
тенгиз флотлада  болгъандыла. 
Алада суу тюбюнде жюзген  «Князь 
Владимир» крейсер,  «Мангуст» па-
труль катерле, суу тюбюнде жюзген 
атом кемеле, башха сейир техника 
да кёргюзтюлгендиле. Къууанчлагъа 
РФ-ни Президенти Владимир Путин 
да къатышханды.
ТЕНГИЗ КЪАРЫНДАШЛЫКЪ

Россейни Аскер-тенгиз флотуну 
кюню таулу халкъны батыр уланы 
Атайланы Далхатны жашы Жа-
шарбекге артыкъда магъаналыды. 
Алай байрым кюн ол ВМФ-ни Санкт-
Петербургда парадына тюзюнлей 
эфирде къараялмагъанына жар-
сыгъанды: бу кезиуде ол Ставрополь 

крайны тенгиз советини келечилери 
бла Пятигорскда жыйылыуда бол-
гъанды.  

- Алгъын Нальчикде «Кают-ком-
пания» бар эди. 25 июльда анда 
тюбешгенбиз, -дегенди ол бизге 
телефон бла. - Анга таматалыкъны 
1-чи рангны капитаны Башир Со-
куров этгенди. Алай ол ауушханды, 
жаннетли болсун. Шёндю уа Пяти-
горскдама. Мында къууанчлы жыйы-
лыу болгъанды. Анга уа Ставрополь 
крайдан, Кабарты-Малкъардан да 
тенгиз офицерле жыйылгъанбыз. 
Аскерчи нёгерлерим бла  тюбешген-
биз, къуллукъ этген жылларыбызны 
эсгеребиз, къууанабыз.

Жашарбекни айтханына кёре, бу 
байрам аскер къарындашлыкъны 
белгисиди, ол а бир заманда да 
унутуллукъ, юзюллюк тюйюлдю. «За-
пасда болгъанланы, шёндю кеме-
леде къуллукъ этгенлени, бу сыйлы 
усталыкъ бла кюреширге сюйген-

лени да тенгиз бирикдиреди.»,-деп 
къошханды ол. 

ШИМАЛ ФЛОТДАН 
БАШЛАННГАНДЫ

Атайланы Жашарбек ВМФ-ни 
аскерлерине Москвада Ленин атлы 
аскер-политика академияны бо-
шагъандан сора тюшгенди. Бирин-
чиден, аны къадар Шимал флотха 
келтиреди. Ызы бла Каспий аскер-
тенгиз флотилиягъа кёчгенди. Ол 
а Азербайджанда Бакуда орнал-
гъанды. 

Жигитибиз Киров атлы баш аскер-
тенгиз училищеде тамата устаз болуп 
да ишлегенди. Алай ол деменгили 
СССР чачылыу чекге жетген жылла 
эдиле. Къырал жокъ болгъаны ючюн 
Каспий флотилия Астраханьнга 
кёчюрюлгенди, училище уа къоншу 
къыралны чеклеринде къалгъанды. 

Жашарбек Далхатович Астра-
ханьда Каспий флотилияда энтта 
жыл бла жарым къуллукъ этгенди. 
Ызы бла туугъан журтуна къайтып, 
Къабарты-Малкъар къырал универ-
ситетде аскер кафедраны башчысы-
ны орунбасары болуп кёп жылланы 
ишлеп тургъанды  

ЭНТТА БИР УЛЛУ МУРАТ
Бюгюнлюкде Атай улу аскерде 

къуллукъ этмей эсе да, артыкъда 
магъаналы жумушну толтурады 
– ёсюп келген тёлюню патриот ни-
етлеге юйретеди. Ол Сауутланнган 
кючлени запасда офицерлерини 
«Мегапир» миллет ассоциациясыны 
республикада бёлюмюне тамата-
лыкъ этеди. 

- Ёсюп келген тёлюню аскер баш-

чыланы, къыралыбызны жигитле-
рини юлгюсюнде юйретиу магъа-
налыды. Бу иш хайыр келтирмей 
къоймайды,-дейди ол.

Жаш адамланы юйретиуге сейир 
а жыйырма жыл мындан алгъа баш-
ланнганды - 2000 жылда Атай улу 
Россейни кадетлерини битеуроссей 
къымылдаууна къатышханды, кадет 
классланы битеуроссей слётларыны 
штабыны таматасына да тийишли 
кёрюлгенди. 

Ол школлада аскерчи усталыкъ-
гъа юйретиу къымылдау энди баш-
лагъан кезиу эди. Жашарбекни 
башламчылыгъы эмда аскер ко-
миссариатыны болушлугъу бла Къа-
барты-Малкъарда да кадет классла 
къуралгъандыла:  Нальчикни 17-чи, 
27-чи эм 23-чю школларында. 

Шёндю уа корпус кенгергенди - ре-
спубликада  кадет школла бардыла. 
Аланы курсантлары Севастопольда, 
Новороссийскде, башха шахарлада 
эришиулеге къатышып, жетишимле 
кёргюзтгенлери бла ёхтемленнгенин 
белгилегенди бизни ушакъ нёгери-
биз. «14 жашыбыз аскер вузлагъа 
киргенлери бек къууандырады. Ол 
игиди шартды, мындан ары бу иш 
бютюнда кенгерлигине ышанама»,-
деп чертгенди ол.

Алай Атау улуну аллында энтта 
бир уллу мурат барды – Нальчикде 
Аскер-тенгиз флотну кадет классын 
къураргъа. «Бюгюнлюкде полиция-
чыланы, МЧС-ни, кюч структураланы 
кадетлери окъуйдула. ВМФ-ни клас-
сын да аланы юлгюсюнде къураргъа 
умутлубуз. Алай бла жашларыбыз 
флотда къуллукъ этиу жаны бла 
билим алып, артда бу усталыкъ-
гъа кёре вузлагъа кирирле деп 
ышанабыз»,-дегенди Атай улу.

ИШЕКСИЗ САЙЛАУ
Жаш тёлюню патриот ниетлеге 

юйретиу ишни чеклеринде уа «На-
следники Победы», «Аскерчини 
анасыны жюреги»,  «Жигитлени къа-
быргъасы» проектле толтуруладыла.  
«Мегапир» организацияны башлам-
чылыгъы бла КъМР-ге Россейни 17 
Жигити келгенди. Ала школчула, 
вузланы студентлери бла тюбеше-
диле,  сорууларына жууапла берген-
диле. Сёзге, КъМР-де Совет Союзну 
Жигити генерал-майор Александр 
Солуянов, Россейни Жигитлери 
афган урушну ветеранлары лётчик 
Владимир Шарпатов бла гвардий 
подполковник Валерий Кукин эм 
башхала болгъандыла. 

Ёсюп келген тёлю бла бу къыйын 
эм жууаплы ишни уа жаш адамла-
ны аскер усталыкъгъа сейирлерин 
къозгъар мурат бла толтургъанын 
айтады Жашарбек Далхатович. Ол 
ушагъыбызны окъугъан жашланы 
флотда къуллукъ этиуню ишексиз 
сайларгъа чакъырады. 

- Россейни ВМФ-ине айырмалыла-
ны аладыла. Флотну офицери не за-
манда да хурметли, даражалы уста-
лыкъгъа саналгъанды. Морякла эм 
иги ышанларын, батырлыкъларын 
кёргюзтедиле. Шёндюгю россейли 
аскер кючлюдю, флот да жангы 
техника бла жалчытылыннганды. 
Тенгиз тюбюнде жюзген кемеде, 
неда атом кемеде Ата журтубузну 
къоруулау артыкъда жууаплы, дара-
жалы ишди.  Жашларыбыз ВМФ-ни 
тизгинлерин сайласала бек сюерик 
эдим,-дегенди ол ушагъыбызны 
ахырында. 

ТИКАЛАНЫ Фатима. 

Дата  

«Ата журтубузну къоруулау – бизни артыкъда 
жууаплы эм даражалы борчубузду»

Бу кюнледе Зольск рай-
онда  «Сабанны кюню 
- 2021» деген семинар-
кенгешни  чек леринде 
картоф урлукъчулукъгъа 
жораланнган жыйылыу 
болгъанды. Аны КъМР-ни 
Эл мюлк министерствосу 
къурагъанды.  Бу ишге 
районланы эмда илму 
учрежденияланы келечи-
лери, картоф ёсдюрюу 
бла кюрешген предпри-
нимательле эм башхала 
къатышхандыла, деп бил-
диргендиле ведомствону 
пресс-службасындан.

Жыйылыуну ача,  ми-
нистр Хасан Сижажев 
былай айтханды: «Бизни 
къыралда ётмек бла бирге 
эм магъаналы ашладан 
бирине картоф санала-
ды. Не заманда да анга 
«экинчи ётмек» деп айтып 
болгъандыла. Аны себеп-
ли картофну ёсдюрюуге 
энчи эс бурулады. Къа-
барты-Малкъарда бу иш 
бла кюреширге сегиз минг 
гектар бёлюнеди. Былтыр 
мюлклени бары да андан 
180,7 минг тонна жыйгъ-
андыла».

Картофну тирликлилиги-

ни юсюнден министр энчи 
сагъыннганды. Ол айтха-
ныча, жылдан-жылгъа ол 
кёбейе барады: «Былтыр 
бир гектардан 236 центнер 
жыяргъа къолубуздан кел-
генди. Эсге сала айтсам, 
2015 жылда ол жаланда 
173 центнер эди. Кеси-
гиз кёресиз, тирликлилик 
нечик кёбейгенин. Ол а 
асламысында иги урлукъ 
себилгени себеплиди».

Аны урлугъун ёсдюрюу 
жаны бла эм уллу мюлкге 
бизде «Зольский карто-
фель» саналады. Ол «Рос-
сей Федерацияда кар-
тофну селекциясын эмда 
урлукъчулугъун айнытыу» 
илму-техника програм-
магъа тири къатышады.

Жыйылыугъа келгенле 
мюлкде картофну къаллай 
тюрлюлерин ёсдюргенле-
ри бла шагъырейленнген-
диле. Анда 170 гектарда 
он сорт эмда онеки гибрид 
болгъанын кёргендиле. 
Асламысы (80 проценти) 
бизни къыралда жараш-
дырылгъан тюрлюлери-
диле.

Хар не да тап болса, 
келир жылдан башлап 

предприятие жыл сай-
ын беш мингден артыкъ 
тонна урлукъ чыгъарып 
турлукъду. Аны жаланда 
производстволу мюлкле-
ге угъай, адамлагъа да 

сатарыкъдыла, деп ышан-
дыргъандыла Эл мюлк 
министерствода.

УЛБАШЛАНЫ Мурат 
хазырлагъанды.

Абадан тёлю

Жыйырма экижыллыкъ хабазчы жаш Хату-
каланы Хамитни 1955 жылда Къыргъызстанны 
Иссык-Куль областыны Комсомольское элин-
де жашагъанында, аскерге чакъырадыла. Ол 
чакъырыу  кёчгюнчюлюк халкъладан биринчи 
болгъанды, алыкъа таулулагъа Кавказгъа 
къайытыргъа эркинлик  берилмеген эди.

 Хатука улу аскер борчун Украинаны Белая 
Церковь шахарында башлайды, анда онбир ай 
тургъанындан сора кюз артында аны Венгри-
ягъа кёчюредиле. Белгилисича, 1956 жылда 
ол къыралда 23 октябрьден  9 ноябрьге дери 
адамла да ёлюп, къозгъалыула  болгъандыла.  
Таулу жашха  ол къайгъылы, жарсыулу ишлени 
да шагъаты болургъа тюшгенди. 

 Аскер борчун Венгрияда толтургъанында, 
Хамит бир сейирлик шартны эсине тюшю-
реди. Ингир ала патрульда ючеулен болуп 
айлана тургъанлай, орамны бир тыгъырыгъ-
ына тиширыуну къачханын кёрюп, ызындан 
барадыла, сора аны ырбыннга аладыла.  Ол 
асыры къоркъгъандан, алагъа айланып,  таза 
малкъар тилде «ой сабийим» деп къычырады. 
Хамит сейирге къалады, не этерге билмей, 
къатына барып  къараса, сабийин къоюнуна 
къысып тургъанын эслейди. Сёлешеди аны 
бла, сора патрульну таматасына болумну ан-
гылатып, ол тиширыуну ийип къойгъан эдиле.  
Ма ол заманда ангылагъан эди Венгрияда 
малкъар тилде сёлешген миллет жашагъа-
нын.   

 Хамит бюгюнлюкде элни жамауат ишине 
тири къатышады, аны район арада жаш 
тёлюню юйретиу жаны бла бардырылгъан 
тюрлю-тюрлю жыйылыулагъа да терк-терк 

чакъырадыла. Саулугъу болмагъан  къадарда 
ол ишни бардыргъанлай турлукъма,  дейди  
ол бизге.

 Хатука улу юй бийчеси Тохаланы Хауа бла 
юч жаш бла къыз ёсдюргендиле. Ала барысы 
да билим алып, юйюрле къурап, республи-
каны жер-жерлеринде жашайдыла. Жарсы-
угъа, юйдегиси дуниясын алышдыргъанды, 
Хамитни къууандыргъан а  онбеш туудукъду. 
«Аладыла байлыгъым, барысын да кёрсем,  
жашарыгъым келеди», - деп, ышара, хапарын 
бошайды  огъурлу  акъсакъал. 

Хабазны огъурлу адамларындан бири, 
Мусукланы Имметни жашы Рамазан сексен 
жылдан атлагъанына да къарамай, бюгюн-
люкде элни ветеран биригиуюню жумушун 
жюрютеди. Жер-жерли администрацияны 
башламчылыгъында бардырылгъан кёп 
тюрлю ишлени тамамлайды, ол санда 9 
майда Уллу Хорламны кюнюне хазырланыу, 
28 мартда Малкъар халкъны жангырыу  

кюнюн белгилегенде эм башха байрам 
кюнледе ётдюрюлген жыйылыулагъа тири 
къатышады. Элни абадан къауумуна, уру-
нууну ветеранларына да сакъды. 

Шёндю урушну, урунууну ветеранларына, 
пенсиячылагъа къырал  иги къарагъанын 
ыразылыгъы бла айтады ол бизге. Элде 
Афган  урушха къатышхан юч жаш, тылчы-
лагъа  саналгъан да 13 адам барды. Сора 

баш иеси урушда ёлген да бир тиширыу 
- Къожукъланы Ханифа жашайды элде. 
Алагъа эл, район администрация да тох-
тамагъанлай эс бургъанлай турадыла, деп 
чертгенди Мусук улу.

Рамазан урунуу  жолун кёчгюнчюлюкден 
къайтхандан сора элде  Нальчикни  бояу   
чыгъаргъан  заводуну цехинде башлагъ-
анды. Андан сора совхозну сабанчы брига-
дасына таматалыкъ этгенди.  Кёп жылланы 
Хабазны эл советини председатели болуп 
тургъанды. Артда  совхозуну таматасыны 
орунбасары, ызы бла профсоюзуну къул-
лугъун толтуруп да ишлегенди. Ол онеки 
тюрлю-тюрлю къырал саугъалагъа тийишли 
болгъанды,  ол санда «За доблестный труд» 
майдал да берилгенди.      

Юй бийчеси бла бирге эки жаш бла  къыз 
ёсдюргендиле, туудукъланы саны он бола-
ды, аладан туугъанла да жетедиле, деп къу-
уанып билдиргенди ол.  Мусук улу малкъар 
халкъ буруннгулу миллет болгъанын, аны 
тарыхыны юсюнден окъургъа сюйгенин, 
ол жаны бла газетде хапар болса, сакълап 
тургъанын да айтханды.     

Дагъыда Рамазан бизге тукъумларыны 
юсюнден  бир сейир шартны билдиргенди. 
Онтёртюнчю ёмюрню ахырында  Акъсакъ 
Темирланны аскерлеринден бу жерледе 
жашагъанланы бир къауумлары тау артына 
къачхандыла. Къаугъа кезиу бошалгъандан 
сора ала артха къайтып тебирегендиле, тёрт 
къарындаш Мусук, Рахай, Рахайты эм Дец 
Гюржюден Малкъар жанына ётгендиле, 
алайда бир сууну къатында тохтагъандыла. 
Ол суугъа артда Мусук суу деп атагъанды-
ла. Бюгюнлюкде да ол сууну аты алайды, 
дегенди. Къарындашладан бири - Дец 
артха къайтханды, къалгъанлары мында 
къалгъандыла.

Айтекланы Зайнаф Хабаз-
ны орта школунда  устаз бо-
луп 36 жыл чакълы ишлейди. 
Аны атасыны къарындаш-
лары Улбашланы Жамал, 
Ахмат, Магомет эм аланы  
юй бийчелери да бу  огъур-
лу усталыкъны  сайлагъан 
эдиле.  Элде   сыйлары  жю-
рюген таматала  не заманда 
къызгъа  юлгю болгъандыла. 
Аны себепли ол    ким болур-
гъа сюйгенин гитчелигинден 
окъуна  билгенди. 

Школдан сора  Зайнаф 
Къабарты-Малкъар къырал 
университетге физматха  
киреди.  Анда окъуй тур-
гъанлай, атасы  ауруп,  элге 
къайтыргъа  тюшеди. Атасы   
кёп да бармай ауушады, 
алай  къыз окъуугъа къайтыр 
акъыл этмейди.  Болсада   
атасыны  къарындашы орус 
бла малкъар тилден бё-
люмге барса иги боллугъун 
айтады. 

Къыз ол оюмну дурус кё-
реди, заочно халда  окъуп,   
Хабазны орта  школунда   
ишлеген да этеди. Биринчи 
заманлада документле  бла 
кюреширге тюшеди, во-
жатый да болады. Ызы бла 
малкъар тилден  дерсле   
берип тебирейди.  Болсада 
1990 жылдан бери уа орус 
тилден бла литературадан 
окъутады.  

Зайнаф уллу сынамы бол-
гъан эм коллегаларыны ара-
сында сёзю ётген  устазды. 
Бет жарыкълы уруннганы 

ючюн аны  тюрлю-тюрлю 
саугъалагъа тийишли кё-
редиле, аланы арасында  
КъМР-ни, Парламентини  
сыйлы грамотасы  да барды.    
Окъуучулары жыл сайын 
«Кязим окъуула», «Живая 

классика» дегенча конкурс-
лагъа эм олимпиадалагъа  
къатышып, биринчи жерле 
аладыла неда лауреатла 
боладыла. 

- Белгилисича, окъуучу 
устазны жаратса, аны дер-
сине да  тийишлисича  эс 
бурады. Ол себепден мен 
жаш адамла бла бир тил-
ли болургъа бек итинеме. 
Жашчыкъларыбыз, къыз-
чыкъларыбыз да адет – на-
мысны къаты жюрютген, 
билимге тартыннганлады-

ла. Аны ючюн болур,  Бир 
къырал экзаменледе  орус 
тилден,  орта эсеп бла алып 
айтханда,  53 баллдан аз 
киши  алмайды,  80 баллгъа 
жетгенлери да барды. Сёз 
ючюн, быйыл Уяналаны Бий-
берт экзаменни 79 баллгъа 
бергенди, - дейди Зайнаф.     

Ол Айтекланы  Алий бла 
бирге жашагъанлы быйыл   
30  толгъанды. Бюгюнлюк-
де ала юч сабий ёсдюре-
диле. Марат КъМКъУ-ну 
нанотехнология бёлюмюн 
бошагъанды, шёндю башха  
усталыгъы  бла урунады. 
Милена да университетде 
«Туризм и сервис» эм «Го-
стиничное дело» бёлюмлени  
бошап,  бусагъатда Наль-
чикде «Нарт» къонакъ юйде 
администраторду. Эльвира 
уа школну алтын майдал-
гъа тауусуп, медколледжни 
тёртюнчю курсунда окъуй 
турады. 

 Алгъаракълада Зольск 
районда бирге 25 жылдан 
артыкъ жашагъан эм юч 
сабийден аслам ёсдюрген 
юлгюлю юйюрлени  саугъа-
лагъандыла.  Бу жол «Сюй-
меклик бла кертичилик» 
деген дипломгъа  бла  май-
далгъа   Айтекланы юйюр да 
тийишли болгъанды.  Аланы  
200-ден  аслам жылны сакъ-
ланырыкъ  Юбилярланы 
сыйлы китабында да атлары 
жазылгъанды. 

МАГОМЕТЛАНЫ 
Сулейман. 

Аппайланы Мурадин Хабазда орта 
школда малкъар тилден бла ада-
биятдан окъутханлы кёп къалмай 
къыркъ жыл болады. Терен билимли, 
сынамлы устаз тилибизни сакълауну 
къайгъысын дайым этгенлей турады. 

Бюгюннгю ушагъыбызда аны юсюн-
ден оюмун айтады. Миллетни миллет 
болгъаныны шарты, адет-тёрелени, 
тарыхны, маданиятны, тин хазнаны 
сакълагъан, аланы тёлюден-тёлюге 
ётдюре баргъан олду,- дейди. 

Мен  ишлеп башлагъан жыллада 
сабийле тилни  игирек биле эдиле 
дерге боллукъду. Диктант жаздыр-
сам, эм азындан беш-алты сабий 
аны «бешге» жазгъандыла. Шёндю 
уа битеу школда окъуна табылмаз 
тилибизни аллай бир иги билген. 

Аны сылтауу недеди десегиз, 
юлгюге бешинчи классны алайыкъ. 
Гузеланы Жамалны китабы барды 
малкъар тилден. Хар ыйыкъдан мен 
аны тёрт сагъат окъутуп тургъанма. 
Шёндю уа адабиятха эмда тилге жа-
ланда юч сагъат бериледи. Ол бири.

Экинчи жанындан а, юйюрледе 
гитчеле бла тауча сёлешмейдиле. 
Элде туугъан сабийле окъуна алай-
дыла. Андан-мындан къошаргъа 
кюрешип, кёрген, эшитген затларын 
орусча айтадыла. Ансыз а къалай 
болсун, къолларындан телефонла-
рын ычхындырмай, анда суратлау 

фильмлеге башха тилледе къарап 
турсала. Телевизорда да асламы-
сы алайды. Хау, къырал мен сизге 
тыйгъыч салмайма, болугъуз, окъ-
угъуз, билигиз дейди. Алай сабий 
тёгерек-башда хар нени да орусча 
эшитип турса, аз-аздан анга бери-
леди. Садикден школгъа келгенле 
кеси тилибизде хазна сёлешмейди-
ле, аны билмейдиле, айтханынгы 
ангыламайдыла.

Сейирлик зат айтайым: сиз би-
лемисиз, энди школну тауусханла 
малкъар тилден бла адабиятдан 
экзамен бермегенлерин? Ала ЕГЭ-ге 
кирмегендиле. Окъургъа сюйгенле 
уа аны юсюнден энчи заявление 
жазып билдирирге керекдиле.

Хау, бу жаны бла бизни элде хал  
игирекди, къалай-алай болса да, 
тилибизге юйренсинле деп, ол заяв-
ленияны элчиле бары да жазадыла. 
Алай бир кере биреу угъай деп кел-
генин да жашырмай айтайым. Мен 
анга: «Ол а неге ушагъан ишди, не 
хапарды…» -дегенимден сора къу-
лакъ салып кетгенди.

Сабийле дерследе окъуйдула, 
мен айтхандан чыкъмайдыла. Алай  
юйде ала китапны къолларына  ал-
магъанлары уа сезиледи. Берилген 
материалны къайтарып турургъа 
керекди, ол этилмесе уа, эслеринде 
хазна къалмайды.

Алайды да, бу бек жарсыулу бо-
лумду. Иш шёндюча къалса, тилни 
билиу бютюн осалгъа кетерикди. Аны 
сакълаугъа хар ким да къатышыргъа 
борчлуду: къырал кеси, школла, ата-
анала да. 

Дерсликлени тюрлендирирге, 
тынгылы жарашдырыргъа керекди. 
Жарыкъландырыу министерство да, 
ташада къалмай, тийишли оноула 
этерге тийишлиди. Алтысагъатлыкъ 
материалны юч сагъатха беригиз 
дегенден магъана жокъду. Жазыу 
ишле, сынау ишле, байламлыкъла 
– алагъа да заман керекди школда.

ОМАРЛАНЫ Мурат.

- Ол умутлагъа ахча табыллыкъ-
мыды эмда биринчиден объектлени 
къайсысын сюерге дейсиз?

- Быллай объектлени сюерге онг  
берген кёп тюрлю къырал программа 
барды. Хау, алагъа жер-жерли бюд-
жетледен да къошакъ этерге керекди. 
Алай ол артыкъ кёп тюйюлдю, къолдан 
келирчады.

Спорт бла кюрешиу жаш тёлюге 
бек магъаналыды деп мен алай оюм 

этеме. Нек дегенде ёсе келген тёлю 
наркотиклеге, ичгичиликге, башха осал 
къылыкълагъа алданыргъа боллукъду. 
Спортха берилген сабий а аллай къор-
къууладан кери болады. Гитчеле тюз 
жолдан таймаз ючюн  физкультура-сау-
лукъландырыу комплекс керекди бизге. 
Бир къаууму ары жюрюп тебиресе, ыз-
ларындан башхала да тартыллыкъдыла. 
Ма аны себепли элде биринчиден ФОК 
ишленсе тюзге санайма, баш магъана-
ны да анга береме.

Айтханымча, къагъыт жумушларын 
тамамлап бошасакъ, келир жыл ФОК-
ну къурулушу башланыр деп ышанама. 
Анда дагъыда жараула бардырлыкъ 
специалистлени табаргъа керек бол-
лукъду. Объект битсин ансы, аны да 
къайгъысын этербиз.

- Башында сиз сагъыннган кёпюрге 
уа не болгъанды?

- Ол къабырлагъа баргъан жолдады, 
андан сора чаллыкълагъа, бахчалагъа 
да аны юсю  бла ётедиле. Кёпюр 2002 
жылда бузулгъанды, андан бери осал-
дан осал болуп бара эди. Быйыл аны 
жангыртыу ишле  башланнгандыла, бу 
кюнледе хар неси да битерикди. 

Андан сора элни ара орамындан 
кёпюрге дери эмда андан къабыр-
лагъа дери жоллагъа да асфальт 
салынырыкъды. Жолланы юсюнден 
толу айтханда, 2016 жылда бизде ара 
орамгъа жангы асфальт салыннганды. 
Жол фондла эллеге берилгенлерини 
хайырындан Хабазда кёп орамны та-
пландырыргъа  къолубуздан келгенди. 
Бирлеринде чыракъла да орнатхан-
быз. Былтырдан бери бу фондну иги 
да кёбейтгенбиз. Аны себепли элдеги 

жолланы жумушларына бютюнда тын-
гылы къараргъа къолубуздан келир деп 
ышанама.

- Элде маданият жашау а къалайды?
- Бюгюнлюкде бизде клуб жокъду 

дерге боллукъду. Аны алгъыннгы мекя-
мы тозурапды, жукъгъа да жарамайды. 
Культура жумушланы уа школну ичинде 
бардырыргъа кюрешебиз. Анда тюрлю-
тюрлю кружокла ишлейдиле.

Жангы клубну ишин къолгъа тынгы-
лы алыргъа керекди, ФОК-ну битдир-
генлей, ол да боллукъду. Элде ансыз 
жарамайды.

Эслеген эсегиз, элге кирген жерде 
ариу сквер барды. Биз аны быйыл 
ишлегенбиз. Проектин жарашдырып, 
тийишли къырал программагъа кир-
генбиз. Ахча берилгени бла къысха за-
манны ичинде мадар этилгенди. Алгъын 
алай тюйюл эди, энди уа кюн сайын ол 
айбатланнган тийреге къуру кесибизден 
угъай, тышындан да адамла юйюрлери 
бла келип солуйдула, заманларын за-
уукълу ётдюредиле. Иш алай болгъаны 
бек къууандырады.

- Таза суу бла уа чурумла  бошал-
гъанмыдыла?

- Мен ишлеп башлагъан кезиуде элни 
бир кесегинде, бегирекда аны тёбен 
жанында, суу бла жалчытыу осал эди. 
Адамла хар бири да бир тюрлю мадар 
этип, аны бла кеслерин жалчытыргъа 
кюрешип тургъандыла. Энди уа Жет-
миш чучхурладан быргъы тартылгъаны 
бла ол чурумдан да къутулгъанбыз. Исси 
кюнледе кёпле кече-кюн демей бахча-
ларына суу салып турсала, бирлеге ол 
азлыкъ этип башларгъа да болады. 
Алай жууукъ кезиуледе, мадар этип, ол 

жарсыуну да унутургъа таукелбиз.
Сууну юсюнден айтханда, элде суу 

ызла тозурагъандыла. Ала озгъан 
ёмюрню алтмышынчы жылларындан 
бери хайырланыладыла. Бу инфраструк-
тураны жангыртырча аны проектин жа-
рашдырыргъа керекди. Анга кёп болмай 
район 590 минг сом жибергенди. 

- Ёсе келген тёлюге онгла, демогра-
фия, иш бла жалчытыу – аланы юсюн-
ден да эшитирге сюе эдик.

- Элде бир школ эмда бир садик иш-
лейдиле. Экинчисине быйыл 78 сабий  
жюрюйдю. Аланы саны былтырдан  
кёбюрекди. Школчула уа, жарсыугъа, 
азая барадыла. Эсимдеди, алгъын ары 
320 сабий жюрюгени. Бюгюнлюкде уа 
180 школчу барды.

Школну мекямы 1973 жылда ишленн-
генди, бюгюнлюкге къарар жумушлары 
барды, кезиулю ремонт да эте туруучу-
буз. Садиг а эшиклерин 2008 жылда 
ачханды, тапды, жетишеди.

Саулай демографияны юсюнден 
айтханда,  уллу ёхтемленирча тюйюлдю: 
ахыр эки-юч жылны ичинде туугъанла-
дан эсе ауушханла  кёбюрекдиле. Дагъ-
ыда тыш регионлагъа ишлерге кетгенле 
да бардыла. Адам санын тергегенде, ол 
да кёзге илинеди.

Элде кесин кечиндиреме дегенле ас-
ламысында малчылыкъ бла кюрешеди-
ле, андан сора мында башха амал хазна 
жокъду. Адамла бичен этедиле, малла 
тутадыла, сют, бишлакъ сатадыла…

Туризмни айнытыргъа амал болса, 
ол бек иги себеплик этерик эди бизге.  
Адамла чучхурланы къатында кафеле, 
башха затла сюеселе да, хайыры бол-
май къаллыкъ тюйюл эди. Чучхурла тар-
къайгъанлыкъгъа,  тышындан, ол санда 
башха къыралладан да кёпле келедиле 
ары. Кесигиз кёргенигизча, мында та-
бийгъат бек ариуду. Аны, миллетибизни 
къонакъбайлыгъын, иш кёллюлюгюн да 
бирге къошсанг, туризм бек иги хайыр 
келтирлигине ишексиз боласа.

- Келир кезиулеге умутла?
- Мен къырал къуллукълада кёп 

жылланы ишлеп келеме. Этген затымы 
эсебин, элге тап болгъанын кёрюрге 
итинеме. Айтырыгъым алайды: алгъын 
заманладан эсе жашау шёндюледе 
тынчыракъды. Адамла суу ташып, юй 
сюртюп, ётмек биширип, быстыр жуууп 
къыйналмайдыла. Къайдача, бизде да 
иги адамла кёпдюле. Дуния ма аллай-
ланы юсюнде турады. Аны себепли там-
благъы кюннге ышаннгылы къарайбыз, 
битеу белгиленнген умутларыбызгъа 
жетерге таукелбиз. Бир он жылдан 
сора Хабазда чурум къалмазлыгъына 
ышанама.

Кесигиз эшитгенигизча, бусагъат 
ФОК ишлерикбиз, ызы бла клубну 
къолгъа аллыкъбыз. Жолларыбыз 
осал эдиле да,  ала энди тапдыла, 
суудан къытлыкъ бар эди да, андан да 
къутулгъанбыз, тозурагъан кёпюрюбюз 
да жангыртылады, амбулатория жокъ 
эди да, ол да барды энди. Андан сора 
да, жангы межгит ишленирикди. Аны 
шёндюгю мекямы азлыкъ этеди. Жан-
гысына уа администрациядан эниш-
герекде жер бёлюннгенди. Иймамы-
быз къармашыулу болгъаны себепли 
аны иши созулмай башланырыгъына 
ишексизме. Аны бла хазна проблема 
къалмайды. Жаланда ишчи жерле 
керекдиле ансы.

Эр кишилерибиз, къалай-алай бол-
са да, кеслери абери къураргъа, мал 
тутаргъа, бичен этерге кюрешеди-
ле, тиширыула уа къалай болсунла? 
Шёндю ала ёзенде бахчалада кёгет 
жыяргъа жюрюйдюле. Ол а артыкъ 
файда келтирмейди, къыйын ишди. 
Аны себепли бек сюерик эдим тиширы-
уларыбызгъа бир производство болса 
бизде. Сёз ючюн, быстыр тигиучю цех 
дейик. Дагъыда жаш тёлю иш излеп 
тышына кетип айланмазча алагъа да 
бир онг табаргъа. Аллахны болушлугъу 
бла ол жумушланы барын да тамам-
ларгъа къолубуздан келир деп мен бек 
ийнанама.

УЛБАШЛАНЫ Мурат.

«Тамблагъы кюннге 
таукел къарайбыз»

Хабазда амбулатория 2016 жылда 
ишленнгенди. Аны тышы омакъды, 
арбазы да айбатды. Мында уллулагъа,  
гитчелеге  да къарагъан, процедурала 
этген, акушер-гинеколог кабинетле эм 
коронавирусдан дарман салгъан пункт 
да ишлейди. Кадрларыны юсюнден айт-
ханда, ала сынамлары болгъан билимли 
специалистледиле. Сёз ючюн, юйюр 
врач Тюбейланы Зульфия жыйырма 
жыл, медсестрала Къарабашланы Жан-
нет бла Уяналаны Фатима да он жылдан 
артыкъ заманны ишлейдиле.

 Улбашланы Мариям а фельдшер  
болуп уруннганлы быйыл 43 жыл тол-
гъанды. Ол элде врач болмагъанда, 

аны борчун да толтуруп тургъанды.  Кёп 
болмай келгенлени юсюнден айтханда 
уа, Хатуйланы Лейля школну медицина 
кабинетинде сабийлени саулукъларына  
кёз-къулакъ болгъанлай турады. 

 Аланы ишлери къыйын болса да 
уллу чырмау салырча шарт жокъду. 
Бусагъатда, башха жерледеча, ол  асла-
мысында пандемиягъа къажау кюреш 
бла байламлыды. Ол себепден темпе-
ратуралары кётюрюлгенлеге аслам эс 

бурулады. Кеслери келалмагъанлагъа  
юйлерине барып къарайдыла. Коро-
навирусдан адамланы кёбюсю  быйыл 
къышда ауругъандыла. Жаз башында  
бла жайда  болум иги жанына тюзел-
генди. Болсада кюн иссиледе къан  ба-
сымлары бла къыйналгъанланы санына 
да къошулады, ол санда жаш адамланы 
арасында.   Быллай жумушха жарарча, 
насыпха, гитче санитар машина бар-
ды, деп хапарлагъанды Тюбейланы 
Зульфия.  

Элде тюрлю-тюрлю ауруулары бол-
гъанла кёпдюле. Аланы заманында 
ачыкълар ючюн пандемия башланнгын-
чы, диспансеризация  тири бардырыл-
гъанды. Ол кёплеге ахшы себеплик эт-
генди. «Коронавирус  кенг жайылгъанлы 
ишибиз бютюн  кёп болгъанды, - дейди 
Тюбейланы Зульфия. - Вакцинацияны 
юсюнден айтханда, бюгюнлюкде 171 
адам дарман салдыргъанды. Болсада 
алкъынчы къоркъгъанла кёпдюле. Ала 
бла  ангылатыу иш бардырабыз. Жа-
мауат тири болса, аны  бир ыйыкъгъа 
бошар  онг барды».  

  Ишни бютюн жетишимли толтуруу 
амалланы юсюнден айтханда, ол энтта 
да бир терк болушлукъ берген машина 
болса керек эди, дегенди.  «Бусагъатда 
Каменномостда аллай жаланда  бир тех-
ника ишлейди. Анга юч элге жюрюрге 
тюшеди. Ол Нальчикге кетген кезиуде 
бирси саусузлагъа иги кесек сакълар-
гъа тюшеди. Андан сора да, районну 
кесини жангы мобил флюорографы 
жокъду, эскиси бузулгъанлы уа иги кесек 
болады», - деп къошханды Тюбейланы 
Зульфия.   

КУРДАНЛАНЫ Сулейман. 
СУРАТЛАДА: (башында) Тюбейланы 

Зульфия, (тюбюнде) Къарабашланы 
Жаннет. 

Ахыры. Аллы 1-чи бетдеди.

Туудукъларым – байлыгъым

Тирилигин, талпыныулугъун да 
тас этмегенди

 Юлгюлю юйюр

Саулукъ 

Хал аз-аздан тюзеле барады

УСТАЗНЫ ОЮМУ

Бек уллу хазнасы – огъурлу , иш кёллю, къонакъбай да адамлары

КЪОНАКЪЛАНЫ Хасан

Къабарты-Малкъар Ре-
спубликада Адамны эркин-
ликлери жаны бла уполно-
моченный Зумакъулланы 
Борис эмда ол аппаратда 
ишлеген Мызыланы Ма-
гомет бла Измаил Кашир-
гов бу кюнледе КъМР-де 
УФСИН-ни 5-чи номерли 
колониясында  болгъан-
дыла эмда   тутмакъланы 
тургъан халларын, къайда, 
къаллай ишле тамамлагъ-
анларын да кёргендиле.

 Алагъа  ФСИН-ни Къа-
барты-Малкъарда Управ-

лениясыны таматасыны 
орунбасары Аслан Канку-
лов, УФСИН-ни башчысы-
ны болушлукъчусу Тека-
ланы Рита, 5-чи номерли 
колонияны нача льниги 
Юрий Казанчев эмда ко-
лонияны тюзетиучю арача 
ишлеген энчи бёлюмюню 
(УФИЦ-ни) таматасы Асте-
мир Дохов тюбегендиле 
эмда тутмакъла тургъан 
общежитни,  дагъыда кёп 
башха  жерлени  кёргюзт-
гендиле.

 Андан сора Зумакъул-

Жазыколаны Исхакъны  бызынгы-
чыла гитчелигинден окъуна бек 

сюйгендиле. Уллу къара кёзлери, узун 
кирпиклери, дум-къара чачы, субай 
саны болгъан  жашны кёрген ким 
болса да, аман кёзден къалсын демей 
къоймагъанды. Аскерге кете туруб а, 
кёпле биргесине военкоматха дери 
баргъандыла, алай эталмагъанла уа 
орамгъа чыгъып, ахшы жолгъа бар, 
юйюнге сау-саламат къайт деп, алай 
ашыргъандыла. 

 Ол заманда аланы эслеринде да 
болгъан болмаз жашны уруш бара 
тургъан  Афганистаннга жиберирле 
деп. Жашны ол узакъ, къоркъуулу 
жерге алып кетедиле. Юйюне, анасы-
на письмоларында уа аны  юсюнден 
сёз да жокъ эди. 

1983 жылны 23 июлунда уа Бы-
зынгыгъа ачы хапар келеди. 

Аны эшитген эллиле барысы да, суу 
къуйгъанча болуп, уллу бушуу этдиле. 

Жазыколаны Исхакъны юсюнден  
манга бир иги шуёхум, "Черекские 
вести" газетде ишлеген Хозаланы Фа-
тимат айтханды. Анга уа аны юсюнден 
Геукланы Лиза Зуашевна хапарлагъ-
анды. Аны 1975 жылда  Нальчикде  
педучилищени  бошагъандан сора Бы-
зынгыгъа жибередиле. Анда ол  ишин 
биринчи класслада къызчыкъланы бла 
жашчыкъланы окъутуудан башлайды.  

«Манга  бызынгылыла бек иги тю-
бегендиле, элде фатар табаргъа 

да болушхандыла, - деп эсгергенди ол. 
- Къоншуда уа бир сейирлик, огъурлу 
адамла жашагъандыла - Жазыколаны  
Магомет бла Зурият. Мени аягъым ол 
тийреге басхан биринчи сагъатладан 
окъуна ол юйюр бла шуёх болгъан 
эдим.  Абаданла, сабийле да  бирча 
халалла, керек заманда болушлукъгъа 
ашыгъып жетгенле, таза ниетлиле 
эдиле.

 Аланы жашларындан – Исхакъ 
– манга энчи кёрюннгенди. Жыл 
санындан абадан, акъыллы, оюмлу 
да болгъан адепли сабий. Ол манга 
къонакъгъа  терк-терк келиучю эди.

Бир жылдан сора мен  Бабугентде 
интернатха ишлерге барама. Ол 

жыл районну сабийлерини саулукъ-
ларын кючлендирир мурат бла  ин-
тернатда жай лагерь ачылгъан эди. 
Мен а анда пионервожатый болама. 
Жазыколаны Исхакъ а лагерьге со-
лургъа келеди. Бир жол Чирик кёлню 
жагъасына   барабыз да, аны да къаты-
ма сюеп, суратха тюшебиз. Ма андан 
бери иги кесек заман озгъанды, алай 
ол сурат менде сакъланыпды.

Манга Жазыколаны Исхакъны юсюн-
ден озгъан заманда хапар айтхан бек 
къыйынды. Жашны жулдузу эртте 
ёчюлгенди - онтогъуз жылында интер-
национал борчун  толтура жоюлады. 
Аны къалай ёлгенин да артда  бил-
генбиз. Ол  аскерчи нёгерлери бла 
душманланы  сауутлары сакъланнган 

жерни къурутургъа керек эдиле. Ис-
хакъ  сапёр тасхачыланы  отрядында 
къуллукъ этгенди. Ол къазауатда 
жашны  бутуна, кёкюрегине да окъла 
тиедиле. Алай, ауур жаралы болгъа-
нына да къарамай, къолундан сауутун 
атмагъанды. Жаланда душманны огъу 
башына келип тийгенден сора тохтат-
ханды къазауатын».

Этген батырлыгъы эмда кишилиги 
ючюн  Жазыколаны Магометни 

жашы Исхакъ Къызыл Жулдузну ор-
дени бла саугъаланнганды (ёлгенден 
сора). Геукланы Лизаны эсинде уа ол 
гитче, къаракъаш, огъурлу, жарыкъ 
кёзлю жашчыкълай къалгъанды.

ХОЛАЛАНЫ Марзият.
СУРАТДА: Геукланы Лиза бла Жазы-

коланы Исхакъ.

Футболдан миллет ли-
ганы экинчи дивизионуну 
«Олимп» биринчилигини 
2021-2022 жылда  кезии-
ую  башланнганды. Аны 
биринчи турунда «Спартак-
Нальчик» Ростовну «СКА» 
командасы бла тюбешген-
ди. Оюн  Дондагъы Ростов-
ну   «Труд» стадионунда 
къараучула болмагъанлай  
ётгенди. 

Былтыр да быллай эриши-
улени  нальчикчиле «СКА» 
бла аланы майданларында 
башлагъан эдиле. Ол  за-
манда жангыз бир гол урул-
гъанды, ол да, жарсыугъа, 
бизни къабакъларыбызгъа. 
Биринчи таймны 42-чи мину-
тунда Яськов командасына 
хорламны келтиргенди. Со-
луудан сора спартакчыла 
эсепни тенг этерге кюреш-
гендиле, къаршчы коман-
дагъа къоркъуулу болумла 
къурай, ол муратларына 
жууукълашхан да этгендиле. 
Алай «СКА», къаты къо-
рууланып, къабакъларына 
топну кийиртмегенди. Ро-
стовчуланы капитанлары, 
«Спартак» бла тюбешиу-
лерини юсюнден айта, ала 
хорларгъа итиннгенлерин, 
нальчикчилени ахыр оюн-
ларын тинтип тургъанларын 
билдирген эди.

Баям, алгъыннгы жан-
гылычларын эсге а ла, 
«Спартак» бу жол аланы 
къайтармазгъа кюрешген-
ди. Нальчикчиле кеслери 
гол уралмагъан эселе да, 
къаршчы командагъа да 
къоймагъандыла. Ростовчу-
ланы  биринчи дивизионнга 
кирирге тийишли болгъан-
ларын, алгъыннгы къытды-
рыуубузну да эсге алсакъ, бу 
эсеп ахшы окъунады. 

Алай болгъанлыкъгъа, 
белгилерге керекли  кези-
уле  уа бардыла. Экинчи 
тайм башланыр-башланмаз 
ростовчуланы эки футболчу-
лары бузукълукъ этгенлери 
ючюн, экинчи кере сары 
карточкала кёргюзтюлюп, 
оюндан чыгъарылгъандыла. 
Анга кёре адам саны  бла биз 

асламыракъ болгъанбыз, 
аны тынгылы хайырлансакъ 
эди, андан юч очко бла кете-
рик эдик. Матчны ахырында 
ары дери да гол урургъа 
онгла чыгъа тургъандыла, 
алай спортчуларыбыз аланы 
ычхындыргъандыла. Аны ке-
сини сылтаулары да барды-
ла, бек башы уа юч сынамлы 
футболчубузну – Паштовну, 
Хачировну бла Доховну -  кет-
генлери кесин билдиргенди. 

Матчны юсюнден оюмун 
айта, «Спартак-Нальчикни» 
баш тренери Хасанби Бид-
жиев ол бек къыйын ётгенин 
чертгенди. «Бу бизни жангыз 
да экинчи оюнубузду, ары 
дери кубокну чеклеринде 
«Динамо-Махачкъала» бла 
тюбешгенбиз. «СКА» кючлю 
къауум болгъанын, кеси-

не уллу борчла салгъанын, 
айхай да, ангылай эдик. Би-
ринчи таймны экинчи жары-
мындан башлап ала оюнну 
къолгъа алгъандыла, бизге 
да гол урургъа эки тап кезиу 
чыкъгъанды, алай аланы 
хайырланалмагъанбыз. 

Солуу кезиуде тюрлениу-
ле бардыргъанбыз, ол бир  

кесек эс жыйдыргъанды. 
Жангызда къаршчы къауум-
да эки адам жетмегени, ала 
азыракъ болгъанлары жун-
чутханды - биз алай ойнаргъа 
юйренмегенбиз. Бу эсепге 
ыразыма деп айталлыкъ 
тюйюлме, чабыуулланы ахы-
рына  жетдирирге керекди. 
Болсада мугурайып къалыр-
гъа жарамайды, тенг эсеп, 
къытдырыу – ала сынамды-
ла. Спартакга жаш адамла 
киредиле, премьер-лигадан 
команда бла ала бир халда 
ойнагъандыла»,-дегенди ол.  

«СКА-ны» баш тренери 
Андрей Козлов команда жа-
рауну жангыз сегиз кюнню 
бардыргъанын, болсада ол 
къысха заманны ичинде бир 
тил табып,  байламлыкъда 
ойнаргъа тюзелгенлерин 

белгилегенди. «Биринчи 
таймны махтарча тюйюлдю, 
экинчисинде да эки футбол-
чубузну тас этгенбиз. Аны ха-
тасындан чабыуулларыбыз-
ны голла бла бошаялмагъ-
анбыз. Быллай болумлада 
къорууланыугъа бютюн сакъ 
болургъа керекди, кючюбюз-
ню анга атханбыз. Мен сагъ-
ыш этгенден, матчны аман 
ётдюрмегенбиз, салыннган 
борчланы толтургъанбыз», - 
дегенди ол. 

«Спартак-Нальчикде»  Ан-
типов, Сундуков, И.Шумахов, 
Ольмезов, З.Шумахов, Ма-
коев, Баксаноков (Жангура-
зов, 82), Богатырев (Ашуев, 
73), Хутов, Дохов, Тлупов 
(к) ойнагъандыла, запасда 
А.Кумыков, Кадыкоев, Бе-
лоусов, Торосян, И. Апажев 
тургъандыла. «СКА-ны» са-
нында майданнга Конюхов, 
Ал.Соловьев, К.Ерохин, Без-
часнюк, Хайруллов, Петру-
сев, Хачиров (Иванков, 71), 
Лях, П.Осипов, Коробов (к), 
Бирюков чыкъгъандыла, за-
пасда кезиулерин В.Григорян, 
Лелюкаев, Р.Гыстаров, Боч-
ко, Кондрюков, Куприянов 
сакълагъандыла. Сары кар-
точкала талай спортчугъа 
- П.Осипов, 3. Петрусев, 40. 
Богатырев, 51. Хайруллов, 58. 
Бирюков, 84 – кёргюзтюлген-
диле, экинчи бузукълукълары 
ючюн матчдан Петрусев, 55,  
П.Осипов, 59 чыгъарылгъан-
дыла.

Судьяланы къуллукъла-
рын Богдан Головко (Вол-
гоград), Игорь Золотарев 
(Брянск), Игорь Савченко 
(Ставрополь) толтургъанды-
ла, матчны инспектору Фе-
ликс Шикерханов (Дербент) 
болгъанды.

КУЛЬЧАЛАНЫ Зульфия.

- Бу аурууну оздурмаз 
ючюн не шартлагъа эс 
бурургъа керекди?

-Аурууну диагнозу не 
къадар эртте салынса, 
артритни къыйыннга ай-
ланыуун тыйгъан аллай 
бир тынч болады. Артрит 
арталлыда сакъламай тур-
гъанлай чыгъып къалады 
эм саулукъну акъырын-
акъырын бузуп тебирейди. 
Аллай кезиуде адамны 
къарыуу азаяды, саусуз су-
уукъсурайды, лимфа без-
лери кёпчюйдюле. Аллай 
саусуз биле-биле арыкъ 
болады, алай анга эс хазна 
бурмайды. Андан сора уа 
жикле ауруп башлайды-
ла: тёреде болуучусуча, 
тобукъ жиклени эки жан-
лары да къыйнайдыла - ол 
ревматизмни хатасындан 
чыкъгъан артритни шарт 
белгисиди. 

Аллай саусуз эрттен-
ликде бир сагъат тенгли 
заманны ичинде къый-
налып атлайды, бармакъ 
жиклери, бууунлары, аякъ 
тюплери да къыйнайдыла 

аны. Адам кесин тийишли-
сича бакъмаса, бууунунда 
ревматизм ауруу чыгъады. 
Аякъ ауруса, бек алгъа 
аны уллу бармагъы къый-
найды, терсине бюгюлюп 
башлайды, аны тюбюнде 
кёпчюу башланады.

Тобукъ боюн эм жинги-
рик жикле да бузулуп теби-
рейдиле. Артритни хатасы 
жикледен башха жерле-
ге да жетеди: ревматоид 
узелле адамны терисинде, 
шаугютлеринде да къура-
ладыла, полинейропатия, 
васкулит, бюйрек миокор-
дит аурууланы чыгъарады.

-Не багъыу амалла бар-
дыла?

-Аурууну айныуун тыяр 
ючюн, врачла терсейиуге 
къажау нестероид дар-
манланы хайырланадыла. 
Аланы диагноз тохташ-
дырылгъандан сора бек 
азындан юч айны ичинде 
ичерге керекди. Ала бла 
бирге саусуз ачытыуну 
тыйыучу препаратланы да 
хайырланыргъа керекди. 
Ол борчла тамамланыл-

гъанларындан сора да 
саулукъну жерине къайта-
рыу терапияны да этерге 
керекди. Аурууну къаты 
кезиуюнде пациентлеге 
гимнастика этерге окъуна 
жарамайды. 

Аллай саусузлагъа мето-
дистни болушлугъу бла аз-
аздан къымылдап жюрюу 
мадарланы этерге бол-
лукъду. Андан сора уа энчи 
упражненияланы, спорт 
реабилитация аппаратура-
ны хайырланып, жиклеге 
жарау этиу мадарланы 
да. Багъыу физкультураны 
специалистлери жараш-
дыргъан комплекслерин 
хайырланып, бузулгъан 
жиклени, къолланы эм бут-
ланы ишлеулерин игилен-
дирирге керекди. Саусузну 
санларын эм жиклерин 
игилендирир ючюн, жарау 
этиуню программасына 
гимнастика стенкада эм 
тренажёрлада этилиучю 
гимнастиканы, энчи мас-
сажны да хайырланыргъа 
тийишлиди.

 Жикле бек къаты ауруп 
башлагъан эселе, тюрлю-
тюрлю физиопроцедура-
ланы да хайырлансагъыз 
игиди: ВЧ эм СВЧ терапия-
ла, УФ облучение, алышы-
ныучу магнит поле, фоно-
форез да иги болушадыла.

-Артрит аманнга айлан-
маз ючюн не этерге ке-
рекди?

- Ревматизм артритден 
ауругъан адамла стаци-
онарда багъылгъандан 
сора энчи санаторий багъ-
ыуну этерге да борчлудула. 
Родон ванналаны этерге 
жарай эсе, ол процедура-
ланы къыйматлары да бек 
уллуду. Ауруу орталыкъ  
даражалы эсе, воспале-
ниягъа  къажау дарман 
терапия бла бирге дарман-
лы балчыкъ багъыу да бек 
иги болушады. Ол кезиуде 
аутоген жарау этиу, музыка 
терапия, ийис терапия, суу-
да жюзюу, багъыу физкуль-
тураны тынч амаллары да 
иги болушадыла. Жиклеге 
жетген ауурлукъну да терк-
терк тюрлендире турургъа 
керекди. Шаугютлени да 
ишсиз тутаргъа жарамай-
ды. 

Массажистни башчы-
лыгъы бла саусуз жукъ-
лардан алгъа аякъларына, 
бутларына, къолларына 
эм билеклерине да про-
филактика массаж этерге 
керекди. Бирер сагъатны 
бассейнде жюзюп, хауада 
жаяу айланыуну да уну-
туп къояргъа жарарыкъ 
тюйюлдю, тренажёрлада 
ишлегенлей туругъуз. Бу 
затла барысы да аурууну 
тыйгъанлай турлукъдула, 
саулугъугъузну керекли 
халда тутарыкъдыла.

БАЙСЫЛАНЫ Марзият.

УНУТМАУ

Жашауу къысха эди, аты уа
 энтта да махтау бла айтылады

«Тенг эсеп, къытдырыу да – 
ала сынамдыла»

УФСИН

Колонияда 
болумну кёргендиле

ланы Борис ту тмакъла 
бла тюбешгенди, аланы 
тилеклерине, тарыгъыу-
ларына да тынгылагъан-

ды, деп билдиргендиле 
КъМР-де УФСИН-ни пресс-
службасындан. 

Люба АДИЛОВА.

Артритден къыйналгъанла бек кёпдюле. 
Ревматизмни хатасындан чыкъгъан артрит 
кеси аллына башланып къалады. Саусуз анга 
жаланда жиклери бузула башласа эс бурады, 
дарманны  андан сора ичип тебирейди. Биз бу 
къыйын аурууну юсюнден Огъары Малкъарны 
больницасыны баш врачы Чаналаны Аслижан 
бла ушакъ этгенбиз.

КъМР-де МВД-ны  акъылбалыкъ 
болмагъанла правогъа бузукълукъла 
этгенлери ючюн болжаллы халда тур-
гъан араны келечилери сабийле бла 
психология дерсле бардыргъандыла. 
Ала бла бирге «Розовый фламинго» 
санаторийге психологла, Прохладна 
районда ОМВД-ны жамауат советини 
келечилери да келгендиле.

Таматала къоркъуусузлукъну жо-
рукъларын эсгертгендиле, законнга 
бузукълукъла ючюн не  жууаплы-
лыкъгъа тартылыргъа боллугъун  да 
ангылатхандыла.Сабийле психологда 
бардырылгъан ушакълагъа бютюн 
бек  бюсюрегендиле. Ала аманлыкъ 
ишледен сакълаугъа  бурулуп эдиле. 

Ахырында право низамны сакъла-
учула сабийлени татлы ашарыкъла 
бла сыйлагъандыла эмда законну 
сакъларгъа, аталарына, аналарына 
тынгыларгъа чакъыргъандыла.

Элбрус районну полициячылары 
жылны аллындан бери ишлерини 
эсеплерин чыгъаргъандыла эмда 
къалгъан кезиуге борчла салгъандыла. 
Кенгешге ич ишле министрни орунба-
сарыны къуллугъун толтургъан – КъМР-

де МВД-ны полициясыны таматасы 
Анахаланы Тахир да къатышханды. 

Элбрус районда ОМВД-ны таматасы 
полицияны подполковниги Шауаланы 
Арсен жылны аллындан бери аман-
лыкъланы саны азайгъанын белгиле-

генди. Ол санда талауурла, малланы 
урлау, информация технологияланы 
хайырланып этилген бузукълукъла да. 

Право низамны сакълаучула жолда 
жюрюуню къоркъуусузлугъун жалчы-
тыугъа артыкъда уллу эс бургъанлары 
чертилгенди кенгешде.  Шауаланы 
Арсенни айтханына кёре, жылны 
аллындан бери аварияланы, алада 
ачыгъанланы санын азайтыргъа къол-
дан келгенди. Докладчы кемчиликлени 
белгилеп, аланы кетериуню жоллары-
ны юсюнден да айтханды. 

Жыйылыуда бёлюмню подразделе-
нияларыны келечилери да сёлешгенди-
ле. Битеу докладланы сюзюп, жылны 
ахырына дери тамамларгъа тийишли 
жумушла белгиленнгендиле.

 Ахырында Анахаланы Тахир элбрус-
чу полициячылагъа  къуллукъ этиуде 
жетишимлери  ючюн ыразылыгъын 
айтханды. 

 ТИКАЛАНЫ Фатима 
хазырлагъанды. 

    Къоркъуусузлукъну жалчыта
Эсепле

АКЦИЯ

Законну бузмазгъа чакъыргъан дерсле

ФУТБОЛ


